
GREZIERA BATXILERGOA 2
Aristofanesen Lisistrata komedia 
TESTUA IRAKURRI AURRETIK
Testuaren aurkezpena: zergatik irakurtzen dugu? Non kokatzen dugu?
Nor da egilea? Non argitaratu zuen testua? Jakin dezakegu zertarako idatzi zuen?
Titulua irakurri ostean: jakin dezakegu zertan datzan?
Azpititulua irakurri ostean: ezer argitzen digu?
Zer dakigu gaiari buruz? Zuen ekarpenak…

IRAKURTZEN DUZUN BITARTEAN
Irakurri duzun Lisistrata komediaren liburua  aurrean izan eta kontsultatu.

Lisistrata komedia K.a. 411an antzeztu zen estreinakoz. Batzuen ustez, komedia honekin Grekoen arteko bakea aldarrikatu nahi zuen Aristofanesek, polis grekoak, batez ere Atenas eta Esparta, azkenengo hogei urtetan Peloponesoko gudan (K.a. 431-404) euren artean borrokatzen egon ziren eta. 


 Lisistra komediaren argumentua:

Lisistrata, Atenasko emakume bat, Peloponesoko gudan dabilen senarra ez ikusteaz gogaituta dago guztiz. Hori dela eta, Greziako hainbat tokitatik etorritako emakume-talde bat biltzea erabakitzen du. Atenastarrak emakumeei esaten die euren gizonak etxera bueltatzeko, eta, bide batez, gudarekin amaitzeko modu erraz bat aurkitu duela: beraiekin sexua ez praktikatzea, hain zuzen ere. Hasiera batean, emakumeak asaldatu egiten dira, baina, denborarekin, Lisistrataren plana onartzen dute, eta senarrak berotzeko baina sexua ez egiteko zina ematen diote elkarri. Emakume bakoitzak zin hori bere hiriko emakumeen artean helarazteko ardura hartzen du gainean, Greziako gizonek sexua egin ez dezaketen.
Emakumeek Akropolia hartzen dute hiriko altxorra eskuratzeko. Horrela, gizonek ezin izango zuten dirua gudan gastatu. Agure-korua emakumeak Akropolitik kanporatzen saiatzen da, eta atso-koruari aurre egiten dio. Geroago, komisario bat dator helburu berarekin, baina alferrik: emakumeek ez dute amore ematen, eta Akropoli okupatzen jarraituko dute. Une horretan, ahozko liskarrak benetako borrokari ematen dio bidea. Ondoren, emakume batzuek ezin dute gehiago, eta euren senarrekin joateko aitzakiak asmatzen hasiak dira. Halere, Lisistratak konbentzitzen ditu euren Akropoliko lekura itzul daitezen. Bitartean, Grezia osoko gizonak kexati dabiltza iztondoa suak hartuta dutelako.
Finean, sexuarekiko grina hain handi bihurtzen den, non Espartatik mezulari batzuk Atenasera datozen bakea sinatzeko asmoz. Azkenik, gizonak euren emazteekin poz-pozik doaz sexu-nahia asetzera, bai eta emakumeak pozez txoratuta ere, guda amaitu delako.

Komedia honetan hainbat gai interesgarri agertzen dira: 

- Antzinako Grezian, emakumearen egoera oso gogorra zen. Emakumeak gizonen menpean bizi ziren etxean eta kanpoan, eremu guztietan. Bada, etxea administratu bazuten ere, ez zeukaten inolako eskubiderik. Halere, komedia honetan, Aristofanesek gizarte grekoa hankaz gora jartzen du, eta hiriko boterea emakumeei ematen die, ea gizonek baino hobeto erabiltzeko gai diren.

-Ideia panhelenikoa nabarmena da komedia honetan. Hau da, idazleak Greziako hirien arteko guda amaitu dadila nahi du, eta, horretarako, nahiz eta desberdintasun kulturalak edo folklorikoak izan, polis guztiak berdinak direla eta greko guztien artean elkartasuna dagoela erakusten saiatu egiten da Aristofanes. 

– Aristofanesek gerraren ondorio txarrak ekonomian eta gizartean erakusten ditu komedia honetan. Alde batetik, gazte asko eta asko hiltzen ari dira bataila-eremuan. Bestaldetik, nekazariek ezin dute euren lurrak lantzen. Bi faktore hauek polisen ekonomia kaltetzen dute izugarriz.  

- Historian zehar, Lisistrata komediak berebiziko garrantzia izan du mundu osoko literaturan, zeren eta komedia honetan jorratzen diren gaiak: bakea, emakumearen rola, ideia panhelenikoa etab. beste hainbat egoeratara aplikatu daitezkeen. Bestalde, Lisistrata agertzen den “buruz beherako munduaren” irudiak aro guztietako idazleei ideia berriztatzaileak azaltzeko bide eman die.

Komediaren pertsonaiak:

	Lisistrata (Lisístrata): Atenasko emakumea

	 

	Kleonize (Cléónice): Atenasko emakumea

Mirrina: Atenasko emakumea

Kinesias eta bere semea(Cinesias): Mirrinaren senarra eta semea

Lampito (Lámpito): Espartako emakumea

Atenasko komisarioa

Espartako heraldoa

Espartako enbaxadorea








TESTUA IRAKURRI OSTEAN

Galdera zuzenak:
1-Aipatu eta deskribatu komediaren pertsonaiak.
2-Azaldu komediaren argumentua.
Interpretazio galderak:
1-Zein da Aristofanesen iritzia gudari buruz?
2-Zertarako Aristofanesek komedia honetan boterea ematen dio emakumeari?
Iritzi galdera:
Lotu ahal dituzu Lisistrata komedian agertutako ideiak egungo feminismoarekin?

